
DBP - UMS Meterai MoA Martabatkan
Bahasa, Sastera dan Budaya

KOTA KINABALU: Universiti Malaysia Sabah (UMS) memeterai Memorandum Perjanjian
(MoA) dengan Dewan Bahasa dan Pustaka (DBP) bagi memperkukuh usaha

memartabatkan bahasa, sastera dan budaya, khususnya dalam kalangan generasi muda
menerusi penerbitan buku bergambar kanak-kanak.

Perjanjian tersebut dimeterai menerusi Pusat Minda Lestari (PML) UMS dalam satu majlis
yang berlangsung di Sudut Penulis, DBP Cawangan Sabah, hari ini.

la dilihat sebagai sebuah langkah penting dalam dalam memperluas usaha penerbitan
bahan bacaan berkualiti yang mampu menyokong perkembangan literasi awal kanak-

kanak.

|

Naib Canselor UMS, Profesor Datuk Dr. Kasim Haji Mansor berkata, inisiatif penerbitan buku
bergambar kanak-kanak berupaya menyokong perkembangan literasi awal kanak-kanak
secara menyeluruh.

“Buku bergambar bukan sahaja membantu meningkatkan kemahiran membaca pada
peringkat awal, malah berperanan membentuk imaginasi, kreativiti serta perkembangan
emosi dan sosial kanak-kanak.

“Sebagai sebuah universiti yang komited terhadap pembangunan masyarakat, UMS
sentiasa menyokong usaha yang memberi impak langsung kepada pendidikan awal kanak-
kanak.

“Gabungan kepakaran DBP dalam bidang penerbitan dan UMS dalam penyelidikan serta
pendidikan awal kanak-kanak diyakini mampu menghasilkan karya berkualiti tinggi yang
sarat dengan nilai murni dan elemen Pendidikan,” ujarnya.

Sementara itu, Pengarah DBP Cawangan Sabah, Jennitah Noordin berkata, kerjasama
antara DBP dan PML telah bermula sejak tahun 2020 melalui pelaksanaan bengkel
perolehan dan pemurnian manuskrip.

“Bengkel tersebut dilaksanakan secara dalam talian dan bersemuka bagi menghasilkan
bahan bacaan yang sesuai dijadikan sumber pembelajaran kanak-kanak di peringkat

prasekolah dan tadika.
“Kerjasama yang terjalin ini tampaknya membuahkan hasil, sebanyak 17 manuskrip telah

diperoleh dan bakal diterbitkan pada tahun ini.

“MoA Penerbitan Buku Bergambar Kanak-kanak antara DBP dan UMS ini merupakan
pelengkap kepada kerjasama yang telah terjalin sejak lima tahun lalu,” tambah beliau.

Hadir sama, Pendaftar UMS, Lugman Ridha Anwar; Pengarah PML UMS, Dr. Suwaibah
Zakaria dan Timbalan Pengarah DBP, Julianah Kuli.

*Penerangan gambar:*

Gambar 1 : Pertukaran memorandom perjanjian MoA antara UMS dengan DBP.

Gambar 2: Kasim (duduk, dua dari kiri) ketika majlis menandatangani dokumen perjanjian
bagi penerbitan buku bergambar kanak-kanak.



